
“YASHIL ENERGETIKA” – 
OʻZBEKISTONNING YASHIL 
VA SOGʻLOM KELAJAGI 
IQTISODIYOTIMIZNING YANGI 
DRAYVERI

Abdushukur Hamzayev
Oʻzbekiston Ekologik partiyasi
fraksiyasi rahbari

Butun dunyoda energiya resurslariga boʻlgan talab va ehtiyoj yildan-yilga oshmoqda. Bu ehtiyojni shu 
vaqtgacha beminnat foydalanganimiz tabiiy resurslar, qazilma boyliklar endi toʻla qoplay olmaydi. Tabiatning 
bebaho neʼmati boʻlgan qayta tiklanuvchi resurslargina har bir mamlakat, qolaversa butun insoniyatning kelajagi 
deyish mumkin.

Taraqqiyot strategiyasini “yashil energetika”ga bogʻlay olgan davlatlar bugun dunyo sivilizatsiyasi bilan 
tengma-teng qadam tashlamoqda, oʻz oʻrnini topmoqda. Ekologik toza energiya manbalariga oʻtish nafaqat 
mamlakat iqtisodiyotining muhim tayanchiga, balki ekologik barqarorlikka erishish, tabiiy boyliklarni asrash, eng 
muhimi, aholi uchun sogʻlom va barqaror ekologiyani taʼminlash manbaiga aylangani uchun ham hayotimizdagi 
oʻrni va ahamiyati oshib bormoqda.

Kuni kecha mamlakatimiz rahbari Shavkat Mirziyoyev boshchiligida energetika sohasida yangi loyihalar 
ishga tushirilgani Oʻzbekistonning barqaror taraqqiyoti, yashil kelajagi uchun yana bir tarixiy voqea boʻldi.

Bundan yetti yil muqaddam birgina energetika sohasida qanday katta masalalar oldimizdan chiqishi va 
ularning yechimi uchun qanday loyihalar zarur boʻlishi haqida, ochigʻini aytganda, koʻpchiligimiz tasavvurga 
ham ega emas edik. Energiyaga boʻlgan ehtiyoj esa yiliga karrasiga oshib borayotgan edi.

Vaqti kelib “yashil energetika”ni rivojlantirish, qayta tiklanuvchi manbalardan foydalangan holda tabiiy 
resurslarni tejash Oʻzbekiston oldidagi eng muhim va hayotiy vazifaga aylanishini mana bugun hammamiz 
koʻrib turibmiz. Davlatimiz rahbari hozirgi vaziyatni yaqqol tasavvur qila olgani uchun ham bundan besh yil avval 
Oʻzbekistonda qayta tiklanuvchi energiyani rivojlantirishga dadil kirishdi. “Yashil energetika” ulushi “nol”ga teng 
boʻlgan, bu borada nafaqat tajriba, hatto tuzukroq tasavvurimiz ham, mutaxassislarimiz ham yoʻq boʻlgan bir 
sharoitda bunday loyihalarga qoʻl urishning oʻzi katta qahramonlik edi.

Uzoqni koʻzlagan bu saʼy-harakatlar natijasida oradan ikki yil oʻtar-oʻtmasdan, 2023-yilda mamlakatimizda 
qayta tiklanuvchi energiya manbalari 16 foizga yetdi. Kecha davlatimiz rahbari oʻz nutqida 2030-yilgacha bu 
koʻrsatkich yana 3,5 karra koʻtarilishini, yashil energiya ulushini 54 foizga yetkazish maqsadi qoʻyilganini alohida 
qayd etdi. Bu nafaqat mintaqamizda, balki dunyoda kam uchraydigan yuqori natija ekanini xalqaro ekspertlar, 
tajribali mutaxassislar ham eʼtirof etishdi.

Oʻzbekistonning iqlim sharoiti, tabiat ato etgan bebaho neʼmat — quyosh, shamol va suv resurslariga boy 
ekani ham uning “yashil energiya” borasidagi yorqin kelajagidan darak beradi. Hozirgacha 18 ta yangi quyosh 
va shamol stansiyasining ishga tushirilishi va yana 6 ta yirik “yashil energetika” loyihalariga start berilgani ham 
buning yaqqol tasdigʻidir.

“Yashil energetika” boshqa soha va tarmoqlarning jadal rivoji, aholi turmush darajasi yaxshilanishi uchun 
yangi drayverga aylanmoqda. Yangi loyihalar orqali nafaqat ekologik toza energiya ishlab chiqarilyapti, 
balki minglab yangi ish oʻrinlari yaratilmoqda, raqobatbardosh energetika bozori shakllanmoqda. Bu esa 
mamlakatning iqtisodiy barqarorligini taʼminlash va xorijiy investorlar bilan hamkorlikda oʻzgaruvchan global 
bozorga moslashish imkonini beradi.

Energiyaga boʻlgan ehtiyojimizni tabiatning bebaho neʼmati boʻlmish qayta tiklanuvchi manbalar orqali 
qoplashga oʻtish orqali atrof-muhit musaffoligiga, ekologik barqarorlikka, millionlab tonna zaharli gazlarning 
atmosfera havosiga chiqishining oldini olamiz, aholi salomatligi mustahkamlanishiga erishamiz. Eng muhimi, 
millionlab tonna yer osti qazilma boyliklarimizni tejaymiz, ularni kelajak avlodga qoldira olamiz.

“Yashil energiya”ning rivojlanishi faqat ekologik xavfsizlikka emas, balki iqtisodiyotning boshqa tarmoqlariga 
ham ijobiy taʼsir koʻrsatmoqda. Prezidentimiz alohida taʼkidlaganidek, yangi energiya ishlab chiqarish quvvatlari, 
jumladan, 5 ta yirik quyosh va shamol elektr stansiyalari va 300 megavattli saqlash tizimi mamlakatda yuqori 
texnologiyalarni joriy etish va barqaror iqtisodiyotni shakllantirishda muhim qadam boʻladi.

Albatta, kelgusi besh yil davomida energiya isteʼmoli yanada oʻsishi kutilmoqda. Lekin bugun “yashil 
energiya”ni rivojlantirishga qoʻyilayotgan mustahkam poydevor orqali oʻsha ehtiyojni barqaror va xavfsiz 
qoplash imkoniyatiga ega boʻlamiz. Bu nafaqat iqtisodiyot rivojlanishiga, balki ekologik xavfsiz energiya tizimi 
shakllanishiga ham katta hissa qoʻshadi.

Oʻzbekiston Ekologik partiyasi oʻzining dasturiy maqsadlari, saylovoldi platformasida “yashil energetika”ni 
rivojlantirish mamlakatimiz kelajagi ekanini doim taʼkidlab keladi. Shu maʼnoda, Prezidentimiz rahbarligida 
bu borada amalga oshirilayotgan ishlarda, qoʻyilgan vazifalar ijrosida biz siyosiy kuch sifatida qatʼiy va 
yelkama-yelka turamiz. Aholining turmush darajasini yaxshilash va ekologik farovonlikka erishishga qaratilgan 
tashabbuslar doirasida tegishli qonunchilik tashabbuslarini ilgari surishga tayyormiz.

Prezidentimiz taʼkidlaganidek, “Yangi Oʻzbekiston – investitsiyalarni har tomonlama kafolatlaydigan, 
sizlarning barcha loyiha va tashabbuslaringizni toʻla qoʻllab-quvvatlaydigan, xorijiy hamkorlarimiz manfaatlarini 
himoya qiladigan dunyoga ochiq mamlakatdir”.

Albatta, bunday ulkan islohotlarni hayotga tatbiq etishda ishtirok etish barchamiz uchun katta sharaf va 
masʼuliyatdir.

Oʻzbekiston Ekologik partiyasi fraksiyasi yurtimizda barqaror va ekologik toza kelajak qurish yoʻlidagi har 
qanday tashabbuslarni doimo qoʻllab-quvvatlashga tayyor va masʼuldur.

